
Кириш. Бугунги кунда мамлакатимиз иқтисодиётининг тармоқ ва соҳалари 

фаолиятида олиб борилаётган кенг кўламли иқтисодий ислоҳотлар, иқтисодиёт 

субъектлари учун тегишли шарт шароитларни шакллантиришнинг комплекс 

ифодасини ўзида акс этади. Мазкур ислоҳотлар иқтисодиёт тармоқлари фаолиятининг 

тузилмавий таркибини такомиллаштириш, бандликнинг интеллектуал таркиби 

ҳисобига ялпи қўшилган қийматни яратишда технологик самарадорликни ошириш 

имкониятини яратиб беради. Шунингдек, тармоқлар фаолиятида бозор 

муносабатларини ривожлантириш орқали ишлаб чиқарилаётган маҳсулотлар турини 

такомиллаштириш, мавжуд ишлаб чиқариш имкониятларидан самарали ва оқилона 

фойдаланиш жараёнлари иқтисодиёт тармоқлари рақобатбардошлигини ошириш учун 

хизмат қилади. 

Мамлакатимиз иқтисодиёти рақобатбардошлигини ошириш доирасида амалга 

оширилаётган тизимли чора тадбирлар ва уларнинг устувор йўналишлари хусусида 

Ўзбекистон Республикаси Президенти Ш.М.Мирзиёев 2022 йил 20 декабрдаги Олий 

Мажлис ва Ўзбекистон халқига Мурожаатномасида қуйидагича тўхталиб ўтди: “Бу йил 

бошланган “Янги Ўзбекистон – рақобатбардош маҳсулотлар юрти” дастури ўз 

самарасини бермоқда. Бир йилнинг ўзида 2 мингга яқин тадбиркорлар илк бор ташқи 

бозорларга чиқди. 

Келгуси йилда ҳам экспорт қилувчиларга транспорт ва бошқа харажатларини 

компенсация қилиш давом эттирилади. Европа бозорларига текстиль, электр 

техникаси, чарм-пойабзал ва бошқа тайёр маҳсулотлар экспортини камида 2 баробар 

оширамиз. Маҳсулотлар экспорти бўйича ҳозирги 9 та босқичдан иборат божхона 

расмийлаштируви 3 баробар қисқаради. Жаҳон савдо ташкилотига аъзо бўлиш бўйича 

асосий музокараларни якунлаб, ички қонунчиликни мослаштириш, янги стандартларни 

жорий этиш ишларини жадаллаштирамиз”[1]. 

Ўз навбатида миллий иқтисодиёт рақобатбардошлигини ошириш жараёнлари 

рақобатбардошликни оширишнинг назарий ва амалий жиҳатларини ўрганиш, 

мамлакатда рақобатбардошликни таъминлаш омиллари, улардан самарали 

фойдаланишдаги мавжуд муаммо ва истиқболли имкониятларни баҳолашни талаб 

этади. Бу миллий иқтисодиёт рақобатбардошлигини баҳолашда тегишли 

кўрсаткичларни тизимлаштириш ва уларни таснифлаш билан боғлиқ илмий 

тадқиқотларни амалга ошириш долзарб аҳамиятга эга эканлигидан далолат беради. 

Ушбу тадқиқотларнинг илмий-амалий аҳамияти миллий иқтисодиёт 

рақобатбардошлигини баҳолашга доир кўрсаткичлар тизимини шакллантириш, 

мамлакат иқтисодиётининг тармоқ ва соҳаларида кечаётган ижтимоий-иқтисодий 

жараёнларни баҳолаш, минтақалар ва турли тармоқ фаолиятини истиқболли 

ривожлантириш имкониятларини асослаш учун хизмат қилади. 

https://doi.org/10.47390/SP1342V3I9Y2023N03

Адабиётлар таҳлили ва методология. Миллий иқтисодиётнинг тармоқ ва 

соҳаларини рақобатбардошлик даражасини баҳолашга доир қатор тадқиқотлар хориж 

иқтисодчи олимларидан М.Портер томонидан кенг қамровли тартибда амалга 

оширилган.М.Портер тадқиқотларида мамлакат рақобатбардошлигини баҳолаш 

кўрсаткичларини аниқлашнинг услубий ёндашувлари ишлаб чиқилган бўлиб, бу орқали 

универсал рақобатбардошлик омилларини миллий иқтисодиётга таъсирини баҳолаш, 

мавжуд рақобатдош афзалликларини аниқлаш, кўрсаткичларни микро, мезо ва макро 

даражада қўллаш йўллари кўрсатиб берилган[2; Б.230-288]. Хориж иқтисодчи 

олимларидан В.Кнежевич, Д.Ивкович, С.Вуйчич тадқиқотларида мамлакат 

рақобатбардошлигини баҳолашда бизнес юритиш тизими мукаммаллиги ва 

инновацияларга асосланган кўрсаткичларни шакллантиришга устуворлик берилади [3; 

Б.111-126]. 

Иқтисодчи олимлардан Р.А.Фатхутдинов тадқиқотларида миллий иқтисодиёт 

рақобатбардошлигини баҳолашда мамлакат иқтисодиётини стратегик ривожлантириш 

шарт шароитлари ва омилларига эътибор қаратилган[4; Б.214-218]. Т.Г.Виноградова 

тадқиқотларида миллий иқтисодиёт рақобатбардошлигини баҳолашга доир 

ёндашувларнинг хусусиятлари кўриб чиқилган бўлиб, мамлакат рақобатбардошлигини 

баҳолаш усулларининг таснифи келтирилган [5; Б. 84-86]. А.Г.Мокроносов томонидан 

амалга оширилган тадқиқотларда миллий иқтисодиёт рақобатбардошлигини баҳолаш 

усулларининг асосий афзалликлари ва камчиликлари таҳлил қилинган. Шунингдек, 

турли соҳаларда мамлакат рақобатбардошлигига таъсир қилувчи омиллар 

келтирилган[6; Б. 114-122]. Н.С.Павленко томонидан амалга оширилган тадқиқотларда 

миллий иқтисодиёт рақобатбардошлигини баҳолаш иқтисодий ривожланишнинг энг 

долзарб муаммоси сифатида эътироф этилиб, баҳолаш жараёнида ташқи бозор 

омиллари билан боғлиқ кўрсаткичларни шакллантиришга устуворлик берилади[7; Б. 

114-122]. 

Мамлакатимиз иқтисодчи олимларидан И.Х.Насимов, И.Паттерсон, К.М.Ибодов 

тадқиқотларида мамлакат рақобатбардошлигини баҳолашда рақобатбардошликни 

белгилаб берувчи омилларга нисбатан ёндашувлар амалга оширилиб, бу жараёнда 

ташқи муҳитни кузатиш ва таҳлил қилишга устуворлик бериш мақсадга мувофиқлиги 

қайд этилади[8; Б. 74-75]. Г.Н.Aхунова, Н.Н.Шамшиева тадқиқотларида миллий 

иқтисодиёт рақобатбардошлигини баҳолаш иқтисодий эффектив кўламида ишлаб 

чиқариш қувватларини яратиш, тажриба тўплаш асосида сарф-харажатларни 

камайтиришга интилиш, ишлаб-чиқариш ва қўшимча харажатларни қатъий назорат 

қилиш орқали бошқа соҳаларда чиқимларни камайтиришнинг асоси сифатида талқин 

этилади[9; Б.113-114]. М.Т.Яхшиева томонидан амалга оширилган тадқиқотларда 

миллий иқтисодиёт рақобатбардошлигини баҳолаш миллий хўжалик тизимини 

босқичма-босқич шакллантириш, унинг таркиби, хусусан, тармоқ ва ҳудудий тузилиши 

такомиллаштириш асоси эканлиги қайд этилади[10; Б.224-226]. Д.С.Салаев 

тадқиқотларида миллий иқтисодиёт рақобатбардошлигини аниқлаш кўрсаткичларини 

шакллантириш ва амалга оширишда глобал рақобатбардошлик индекси бўйича 

ёндашувларни амалга оширишга устуворлик берилади [11; Б.7-13].  

Миллий иқтисодиёт рақобатбардошлигини мезон ва кўрсаткичларини 

шакллантиришга доир юқоридаги тадқиқотларда, рақобатбардошликни баҳолаш 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 9 (3)-2023 

 

26 

жараёнига нисбатан иқтисодиётни комплекс ривожланишига алоҳида эътибор 

қаратилган бўлиб, тармоқ ёки соҳа иқтисодиётини узоқ тарихий ривожланиш 

характерига эга эканлиги, унинг тузилмавий таркиби, ривожланиш хусусиятлари билан 

боғлиқ қатор омилларга эътибор берилмаган.  

Муҳокама. Рақобатбардошликни баҳоловчи кўрсаткичлар тизимини 

шакллантиришда реал объектнинг рақобатбардошлик ҳолатини тўлиқ тавсифлашга 

эътибор қаратиш мақсадга мувофиқ. Фикримизча, реал объектнинг рақобатбардошлик 

ҳолатини тўлиқ тавсифлаш имкониятини шакллантиришга хизмат қилувчи 

кўрсаткичлар тизимини шакллантиришда баҳолаш жараёнидаги мутлақ ва нисбий 

ўзгарувчан қийматларга эътибор қаратиш лозим. 

Миллий иқтисодиёт рақобатбардошлигини баҳолашнинг кўрсаткичлар 

тизимидан келиб чиққан ҳолда рақобатбардошлик мезонини аниқлаштириш, 

натижавий кўрсаткичларга асосан тегишли мезонни танлаш мақсадга мувофиқ. 

Замонавий иқтисодий адабиётларда миллий иқтисодиётнинг рақобатбардошлик 

даражасини баҳолашга доир кўрсаткичлар борасида турли ёндашувларнинг 

мавжудлиги сабабли, рақобатбардошлик мезонига нисбатан ягона хулоса 

шакллантирилмаган. Аксарият иқтисодий адабиётларда миллий иқтисодиёт 

рақобатбардошлигининг мезони мамлакатнинг халқаро алмашинув тизимидаги 

фаолият натижаси сифатида эътироф этилади. Шунинг учун айрим мамлакатлар 

амалиётида, халқаро рақобат муҳитини енгиб ўтишда жорий операциялар балансини 

ёмонлаштирмасдан ички талабнинг юқори даражасини сақлаб қолиш, бу орқали 

халқаро бозорда мамлакатнинг экспорт имкониятларини кенгайтиришга устуворлик 

берилади. Мазкур амалиёт ўзининг ижобий самарасини қисқа муддатли давр учун 

берсада, ташқи савдо жараёнлари билан боғлиқ операцияларда нотариф тўсиқларнинг 

роли ортиб бориши ҳисобига экспорт таркибида хом ашё маҳсулотлари асосий улушга 

эга бўлган мамлакатлар иқтисодиёти катта зарар кўради.  

Бизнингча, миллий иқтисодиёт рақобатбардошлигини баҳолашнинг мезон ва 

кўрсаткичларини асослаш ва тизимлаштириш, уларнинг ривожланиш хусусиятлари 

билан боғлиқ ҳолатларга самарали ечим топишда, рақобатбардошликни баҳолаш 

бўйича етакчи тажрибага эга бўлган халқаро ташкилотлар фаолиятига эътибор 

қаратиш мақсадга мувофиқ. Бу борада Жаҳон иқтисодий форуми (World Economic 

Forum)нинг методологиясига алоҳида аҳамиятга эга. 

Жаҳон иқтисодий форуми 2004 йилдан буён мамлакатлар иқтисодиёти 

рақобатбардошлигини баҳолашнинг индекси ва субиндексларини шаклла-ниши, 

рақобатбардошлик кўрсаткичларининг ривожланиш хусусиятлари ва омиллари билан 

боғлиқ жараёнлар бўйича ўзига хос методологик йўналишга эга глобал 

рақобатбардошлик ҳисоботини юритиб келади.  

Мамлакатлар рақобатбардошлигини умумлаштирган тарзда баҳолаш тизими 

Колумбия университети профессори Хавиер Сала-и-Мартин томонидан тавсия этилган 

бўлиб, мазкур тизим Жаҳон иқтисодий форуми томонидан амалиётга жорий этилган.  

Жаҳон иқтисодий форумининг “Глобал рақобатбардошлик ҳисоботи” дунёнинг 

турли мамлакатлари учун рақобатбардошлик кўрсаткичларини умумлаштирувчи 

тўплам ҳисобланади. Жаҳон иқтисодий форуми глобал рақобатбардошлик билан боғлиқ 

ҳисоботи орқали дунё мамлакатларининг ўрта муддатли истиқболдаги иқтисодий 

ривожланиш даражасини баҳолайди. 

Жаҳон иқтисодий форумининг “Глобал рақобатбардошлик ҳисоботи” 

мамлакатлар рақобатбардошлик даражасини баҳолаш учун жамланган 200 га яқин 

кўрсаткичлар тизимини ўзида бирлаштирган бўлиб, қуйидаги параметрлар бўйича 

тақсимланади: 

1. Институтлар сифати; 

2. Инфратузилма; 

3. Макроиқтисодий барқарорлик; 

4. Соғлиқни сақлаш ва бошланғич таълим; 

5. Олий таълим ва касбий тайёргарлик; 

6. Товар ва хизматлар бозорининг самарадорлиги; 

7. Меҳнат бозори самарадорлиги; 

8. Молия бозорининг ривожланиши; 

9. Технологик ривожланиш даражаси; 

10. Ички бозор ҳажми; 

11. Бизнес муҳити; 

12. Инновацион салоҳият. 

Ҳар бир омил таркибида бирлашган субиндекслар мамлакатларнинг 

рақобатбардошлик рейтингини шакллантириш билан боғлиқ индексни ҳисоблаш учун 

асос бўлиб хизмат қилади.  

Омилларнинг тегишли субиндекслари бўйича “ўртача вазн коэффициент”лари 

шакллантирилган бўлиб, ушбу коэффициентлар орқали ҳар бир омилнинг ўзгарувчан 

қиймати таҳлил қилинади (1-жадвал). 

1-жадвал.  

Жаҳон иқтисодий форумининг мамлакатлар иқтисодиёти рақобатбардошлигини 

баҳолашнинг вазн коэффициентлари[13] 

№ Таркибий гуруҳланган омиллар Индекс ҳисоблашдаги вазнли 
қийматлар 

1. Асосий талаб омиллари: 
Институтлар сифати 
Инфратузилманинг ривожланиш даражаси 
Макроиқтисодий барқарорлик 
Соғлиқни сақлаш ва бошланғич таълим сифати даражаси 

25% 
25% 
25% 
25% 

2. Ишбилармонлик муҳити самарадорлигини ошириш 
омиллари: 
Олий таълим ва касбий тайёргарлик 
Маҳсулот бозори самарадорлиги 
Товар ва хизматлар бозори самарадорлиги 
Молия бозорининг ривожланиши 
Технологик тайёргарлик 
Ички бозор ҳажми 

17% 
17% 
17% 
17% 
17% 
17% 

3. Инновацион ва бизнес мукаммаллиги омиллари: 
Бизнес муҳити 
Инновацион салоҳият 

50% 
50% 

 

Мамлакат иқтисодиёти рақобатбардошлик индексининг айрим таркибий 

қисмлари ва уларни баҳолаш методологияси билан боғлиқ хусусиятларни ривожланган 

ва ривожланаётган мамлакатлар бўйича “ўртача вазн коэффициент”лари асосида 

таснифланиши глобал рақобатбардошлик индекси ҳисоботида ривожланган ва 

ривожланаётган мамлакатлар рақобатбардошлик даражасини баҳолашда тегишли 

омиллардан фойдаланиш билан боғлиқ кескин тафовутни қисқартириш имкониятини 

беради. 

Ҳисоботда мамлакатлар рақобатбардошлигини кучли ва заиф томонларини 

батафсил кўриб чиқилиш мамлакатларни иқтисодий ривожланиши билан боғлиқ 

ислоҳотларни самарадорлигини баҳолаш имкониятини беради. Ҳар бир омилнинг 

қиймати оддий ўртача арифметик йиғиндини омил кўрсаткичлари қийматларининг 

вазнли йиғиндисига бўлиш йўли орқали топилади. 

Натижалар. Глобал рақобатбардошлик ҳисоботида рақобатбардошликни 

ошириш омилларининг устуворлигига мувофиқ мамлакатларни рақобатбардошлиги 

қуйидагича тоифаланади; 

1. Рақобатбардошликни таъминлашда асосий талаб омилларининг 

ҳукмронлик босқичига эга бўлган мамлакатлар; 

2. Рақобатбардошлик даражасини ишбилармонлик муҳити омиллари 

самарадорлигини юқори кўрсаткичлари ҳисобига таъминловчи мамлакатлар; 

3. Инновацион ва бизнес мукаммаллиги ҳисобига рақобатбардошлик 

даражаси юқори бўлган мамлакатлар. 

Жаҳон иқтисодий форуми билан бирга қатор халқаро ташкилотлар глобал 

рақобатбардошлик индекси билан боғлиқ ҳисоботларни юритиб келади. Хусусан бу 

борада Халқаро менежментни ривожлантириш институти (International Institute for 

Management Development, IMD) ҳисоботлари муҳим аҳамиятга эга.  

Халқаро менежментни ривожланиш институти 1989 йилдан буён ўзининг глобал 

рақобатбардошлик рейтинги билан боғлиқ ҳисоботини нашр этиб келмоқда. Ушбу 

рейтинг тизими тегишли иқтисодий адабиётлар, халқаро, миллий ва минтақавий 

доирада фаолият олиб борувчи бизнес вакиллари, давлат институтлари ва олимларнинг 

кенг қамровли тадқиқотлар натижалари асосида танлаб олинган 336 та кўрсаткичлар 

асосида шакллантирилади[16]. Ушбу кўрсаткичлар глобал иқтисодиётнинг 

ривожланиши билан боғлиқ жараёнлар таъсирини ҳисобга олиб, мунтазам равишда 

қайта кўриб чиқилади ва янгилаб борилади. 

Халқаро менежментни ривожлантириш институтининг “Жаҳон 

рақобатбардошлик йилномаси” кенг қамровли йиллик тадқиқот сифатида, 

мамлакатларнинг рақобатбардошлиги бўйича бутун дунё мамлакатлари иқтисодиёти 

билан боғлиқ кўрсаткичлар тизимини ўзида акс этади. Ушбу кўрсаткичлар кенг 

қамровли тадқиқотларга асосланган сўров ва статистик маълумотларга асосланади.  

Ҳисоботда мамлакатларнинг тармоқ ва соҳалари фаолиятида қўшилган қиймат 

яратишда давлат ташкилотларининг ваколатлари, ваколатларни ижро механизми 

таҳлил қилинади. Давлатни ялпи ички маҳсулотнинг барқарор ўсиш суръатларини 

таъминлашга йўналтирилган ташкилий-иқтисодий механизми орқали, корхоналарда 

қўшилган қиймат яратишни рағбатлантиришга доир инфратузилмалар, институтлар ва 

ташқи омиллар билан тавсифланган муҳитни таъминлаши эътироф этилади. 

Халқаро менежментни ривожлантириш институтининг рақобатбардошлик 

рейтингида мамлакат рақобатбардошлиги тўртта асосий компонент: иқтисодий 

фаоллик, ҳукумат фаолияти, бизнес самарадорлиги ва инфратузилма фаолияти орқали 

умумлаштирилади. Уларнинг ҳар бири рақобатбардошликнинг турли жиҳатларини акс 

этган омилдан ташкил топади. 

Асосий кўрсаткичлар таркибида таянч кўрсаткичлар шакллантирилган бўлиб, 

унга кўра иқтисодиётнинг самарали фаолият кўрсатиши учун зарур бўлган жиҳатлар 

эътиборга олинган (2-жадвал). 

2-жадвал 

Халқаро менежментни ривожлантириш институти томонидан мамлакатлар 

рақобатбардошлик кўрсаткичларини гуруҳланиши[14]  

№ Мамлакат рақобатбардошлигини 
асосий компонентлари 

Рақобатбардошликни ифодаловчи 
кўрсаткичлар тизими 

1. Иқтисодиёт фаолият  - мамлакатнинг иқтисодий ҳолати; 

- халқаро савдо фаолияти; 

- халқаро капитал ҳаракатидаги иштироки; 

- нархлар даражаси; 

- аҳоли бандлиги.  
2. Давлатчилик тизими  - молия сиёсати; 

- солиқ сиёсати; 

- ташкилий ислоҳотлар; 

- тадбиркорлик қонунчилиги; 

- ижтимоий ислоҳотлар. 
3. Бизнес фаолияти  - асосий ишлаб чиқариш; 

- меҳнат бозори; 

- бошқарув фаолияти; 

- молия муносабатлари; 

- муносабат ва қадриялар. 
4. Инфратузилма ҳолати  - инфратузулмалар мавжудлиги; 

- илмий ишланмалар; 

- технологик тараққиёт; 

- таълим даражаси; 

- cаломатлик даражаси ва атроф-муҳит 
ҳолати.  

 

Рақобатбардошлик кўрсаткичларининг бутун мажмуаси 100 баллик баҳолаш 

тизимига асосланган. Маълумотларни хусусиятларидан келиб чиқиб, баҳолаш жараёни 

2 босқичда амалга оширилади. Биринчи босқичда тегишли статистик кўрсаткичлар 

таҳлил қилиниб, умумий натижанинг 70 фоизи ушбу таҳлил натижаларига асосланади. 

Иккинчи босқичда ҳар бир давлатда иқтисодиётининг турли тармоқ ва соҳаларини 

юқори ва ўрта буғинида фаолият олиб бораётган менежерлардан олинган сўровнома 

натижалари сарҳисоб қилинади. Бунда, сифат кўрсаткичлари эксперт характерига эга 

бўлиб, баҳолашнинг натижавий қийматини 30 фоизи ушбу сўровнома натижаларига 

асосланади. 

Юқорида мамлакат иқтисодиёти рақобатбардошлигини баҳолашнинг мезон ва 

кўрсаткичлари билан боғлиқ халқаро ташкилотларнинг умумметодологик 

хусусиятлари ўзида мамлакат рақобатбардошлигини баҳолаш билан боғлиқ 

жараёнларни тизимли ривожланиш хусусиятларини акс этса-да, ушбу кўрсаткичларни 

шакллантиришни индивидуал омилларига аҳамият берилмаганлигини кузатишимиз 

мумкин.  

Мамлакатлар иқтисодиёти рақобатбардошлигини баҳолашнинг Жаҳон банки 

методологиясида 100 балли баҳолаш мезонига мувофиқ кўрсаткичлар тизими 

қуйидагича шакллантирилган (3-жадвал). 

3-жадвал 

Жаҳон банкининг мамлакатлар рақобатбардошлик даражасини тавсифловчи 

кўрсаткичлар тизими ва баҳолаш тартиби[15]  

Кўрсаткичлар Таркибий элементлар Баҳолаш 
мезони 

Изоҳ  

1. Сиёсий риск 
даражаси, (Ср)  

- маҳсулот етказиб бериш 
(хизмат кўрсатиш) учун 
тўловларни амалга оширмаслик 
имконияти 

- кредитлар, молиявий 
мажбуриятлар, дивидендлар 
бўйича дефолтлар 

- инвестиция қилинган 
капитални репатриация 
қилишнинг мумкин эмаслиги 

мах = 25 
балл 

Хавф қанчалик паст бўлса, 
рейтинг шунчалик юқори 

бўлади 

2. Иқтисодий 
истиқбол, (Ии) 

Жорий йилдаги ривожланиш 
кўрсаткичларига мувофиқ 

келгуси йил учун 
шакллантирилган прогноз 

кўрсаткичлари 

мах = 25 
балл 

 

3. Ташқи қарз, (Тқ) 
Тқ = А + (В х 10) -(С х 
10) 

Мамлакат умумий қарзининг 
ЯИМга нисбати, A 

Қарзнинг експорт миқдорига 
нисбати, В 

ЯИМга нисбатан жорий ҳисоб-
китоб баланси, С 

мах = 10 
балл 

Формулага мувофиқ 
рақамли қиймат қанчалик 

паст бўлса, рейтинг 
шунчалик юқори бўлади 

4. Дефолт ёки 
қарзни қайта тузиш 
туфайли юзага 
келган ташқи қарз, 
(Тқ) 

Молиявий мажбуриятларни 
бажариш (бажармаслик) ёки 
қарзни тўлаш муддатини 

кечиктириш 

мах = 10 
баллов 

Тўловсиз мамлакатлар 
максимал балл олади; 
0 балл - молиявий 
мажбуриятларни 

бажармаган ёки муддати 
кечиктирилган 

5. Кредит рейтинги 
(кредит қарзлари 
бўйича тўлов 
қобилияти) 

 мах = 10 
баллов 

Энг тўловга қодир 
фирмалар учун максимал 

балл 
Дунёнинг етакчи рейтинг 
компаниялари иМоодйъс, 
СтандарцПоофъс, Фитш 
томонидан баҳоланган) 

6.Банк 
ресурсларидан 
фойдаланиш 
имконияти  

Хусусий, узоқ муддатли, 
кафолатланмаган 

кредитларнинг ЯИМга нисбати 

мах = 10 
баллов 

Ҳисоб-китоблар манбаи 
"Глобал Девелопмент 

Финанcе" 

7. Қисқа муддатли 
молиявий 
ресурслардан 
фойдаланиш 
имконияти  

Капитал бозорида ресурсларни 
муаммосиз олиш имконияти: 
95% ҳолларда капитал бозорида 
ресурсларни муаммосиз олиш 
имконияти 
Кириш ҳеч қандай муаммо эмас 
Муайян шароитларда кириш 
истисно қилинмайди 
Кириш умуман мумкин эмас. 

мах = 
= 5 балл 

= 4 балл 

= 3 балл 
= 2 балл 
= 1 балл 
= 0 балл 

8.Форфейтинг 
хизматларидан 
фойдаланиш, (Фх) 

Кириш хавф-хатарсиз мах = 5 
балл 

Манба: Morgan Crenfell, 
Trade Finance, Standard 

Bank  

Мамлакат иқтисодиёти рақобатбардошлигини баҳолашнинг айрим индивидуал 

кўрсаткичлари рус иқтисодчи олимларидан Р.А.Фатхутдиновнинг мамлакат 

рақобатбардошлигини тавсифлашга доир кўрсаткичлар тизимини шакллантиришга 

доир тадқиқотларида келтирилган. Тадқиқот жараёнида рақобатбардошлик 

кўрсаткичлар қуйидагича тизимлаштирилган: 

1) ИТТКИга давлат бюджетидан ажратилган харажатлар (ЯИМга нисбатан 

фоизда); 

2) давлат бюджетидан инсон тараққиёти учун харажатлар (ЯИМга нисбатан 

фоизда); 

3) мамлакатдаги сиёсий тизимнинг барқарорлиги (балда); 

4) аҳоли жон бошига ЯИМ миқдори (минг АҚШ доллари ҳисобида); 

5) ўртача умр кўриш даражаси; 

6) ресурслардан фойдаланиш самарадорлиги (экспорт ва ялпи ички маҳсулотга 

нисбатан, фоизда);  

7) аҳоли жон бошига табиий ресурслар тақсимоти бўйича мамлакатнинг 

жаҳондаги ўрни; 

8) инфляция даражаси, фоизда; 

9) дунёдаги 250 та энг йирик рақобатбардош корхоналар таркибида  мамлакат 

корхоналарининг улуши.  

Шунингдек, Фатхутдинов Р.A. Мамлакатнинг рақобатбардошлигини баҳолаш 

учун 2-формулани таклиф қилади: 

М𝒓 = ∑ 𝒃𝒊𝒌𝒋
𝒏
𝒋=𝟏 = 𝟏, 𝟎,    (1) 

бу ерда:  

bi – рақобатбардошликнинг омилининг аҳамияти (i = 1,0); 

kj – рақобатбардошлик омили (Kj = Пi / Пнi); 

Пi – мутлоқ қиймат; 

Пнi – омилнинг меъёрий қиймати. 

Хориж иқтисодчи олимларидан В.Кнежевич, Д.Ивкович, С.Вуйчич ривожланган 

мамлакатларнинг рақобатбардошлигини ўрганишга доир тадқиқотлари давомида 

мамлакат рақобатбардошлиги асоси бизнес юритиш тизими мукаммаллиги ва 

инновацияларга асосланганлиги эътироф этиб,  мамлакат рақобатбардошлик 

кўрсаткичларини қуйидагича тизимлаштира-дилар: 

1. Институтлар; 

2. Инфратузилма; 

3. Макроиқтисодий муҳит; 

4. Соғлиқни сақлаш ва бошланғич таълим; 

5. Олий таълим ва кадрлар тайёрлаш; 

6. Товар бозорининг самарадорлиги; 

7. Меҳнат бозорининг самарадорлиги; 

8. Молия бозорларининг ривожланиши; 

9. Технологик тайёргарлик; 

10. Инновациялар. 

П.Становник тадқиқотларида мамлакат рақобатбардошлигини баҳолаш ҳамда 

унинг методологик хусусиятлари тегишли омилларга боғлиқ эканлиги қайд этилади. 

Ушбу омиллардан самарали фойдаланиш мамлакат ҳудудида фаолият олиб бораётган 

корхоналарга боғлиқ деб ҳисоблайди. Шу боисдан корхоналар фаолият самарадорлиги 

миллий иқтисодиёт рақобатбардошлигини баҳолаш жараёнидаги умумий мезон 

ҳисобланади деган хулосага келиб, мазкур мезон билан боғлиқ кўрсаткичларни 

қуйидагича тизимлаштиради[12]: 

1. мамлакатнинг ички бозорида фаолият олиб бораётган корхоналарни ташқи 

бозорларга кириб бориш салоҳияти; 

2. глобаллашув жараёнларида ички бозорнинг ўрни; 

3. корхона фаолиятини тегишли жараёнларга нисбатан реал активлар билан 

таъминланганлиги; 

4. корхоналарнинг ташқи бозордаги индивидуал фаолияти билан риск даражаси. 

Хулоса. Фикримизча, миллий иқтисодиёт рақобатбардошлигини баҳолашнинг 

мезони ва кўрсаткичлари билан боғлиқ методологик ёндашувларда мамлакатлар 

иқтисодиётининг ривожланиш даражасига эътибор қаратилин-маган. Ўз ўрнида ушбу 

ҳолат мамлакатларнинг рақобатбардошлик устунлигини таъминлаш омилларидан 

фойдаланиш даражаси ўртасидаги тафоввутлар ҳисобига тегишли хулоса чиқариш 

имкониятини бермайди. Бизнингча, бу борада самарали йўналишни шакллантириш 

мақсадида рақобатбардошликни таъминлаш кўрсаткичларини нисбий ва мутлоқ 

кўрсаткичлар тизимига ажратиш мақсадга мувофиқ.  

 

1.4-жадвал 

Мамлакатлар рақобатбардошлик даражасини баҳолашга доир мутлоқ ва нисбий 

кўрсаткичлар тизими[17] 

Т/р Миллий иқтисодиёт рақобатбардошлигини 
баҳолашнинг мутлоқ кўрсаткичлар тизими 

Миллий иқтисодиёт 
рақобатбардошлигини баҳолашнинг 

нисбий кўрсаткичлар тизими 
1.  давлатчилик тизими мамлакат ялпи ички маҳсулотининг 

тузилмавий таркибини такомиллашув 
даражаси  

2.  макроиқтисодий муҳит мамлакат саноат тармоқларининг 
тузилмавий таркиби ва уни такомиллашув 
даражаси 

3.  мамлакат молия тизими аҳоли бандлигининг ҳудудий, тармоқ,  
интеллектуал ва ёш таркиби 

4.  мамлакат иқтисодиётини табиий ресурслар 
билан таъминланганлиги 

саноат ишлаб чиқаришнинг тузилмавий 
таркибини такомиллашув даражаси  

5.  ижтимоий-тарихий шарт-шароитлар мамлакат экспортининг тузилмавий 
таркиби 

6.  инфратузилма тармоқлари ва уларнинг 
ривожланиши  

мамлакат импортининг тузилмавий 
таркиби 

7.  мамлакат иқтисодиётини энергия 
мустақиллиги   

мамлакатда молия бозорларининг 
ривожланиш даражаси  

8.  иқтисодиёт тармоқларини техник-технологик 
жиҳатдан таъминланганлиги 

аҳоли жон бошига ЯИМ миқдори 

9.  қисқа ва узоқ муддатли қарз 
мажбуриятларини қопланиш даражаси 

ишбилармонлик муҳити 

10.  инновацион салоҳият фан-техника тараққиётини иқтисодиёт 
тармоқларига йўналтирилганли ва 
самарадорлиги   

11.  мамлакатдаги сиёсий тизимнинг 
барқарорлиги 

банк кредитларининг диверсификация-
лашув даражаси 

12.  ички бозор сиғими  
13.  ташқи қарз мажбуриятларини 

кафолатганлиги 
 

14.  ташқи қарз мажбуриятларини 
иқтисодиётнинг тармоқ ва соҳалари фаолияти 
ўзлаштирилиши 

 

15.  мамлакатнинг капитал ҳаракатидаги 
иштироки 

 

 

Мамлакатлар рақобатбардошлик даражасини баҳолашга доир мутлоқ ва нисбий 

кўрсаткичларни ялпи ички маҳсулотга тўғридан тўғри таъсирини ҳисобга олиб, 

фикримизча миллий иқтисодиёт рақобатбардошлигини баҳолаш мезони бу ялпи ички 

маҳсулот бўлади.  Мазкур кўрсаткичлар ялпи ички маҳсулотни тузилмавий таркибини 

такомиллаштириш, мутлоқ ҳажмини ошириш жараёнларига таъсир кўрсатади. 

